Tillögur stjórnar að breytingum á lögum blaðamannafélags Íslands
Lagt fram á aðalfundi Blaðamannafélags Íslands x. apríl 2024. Stjórn Blaðamannafélags Íslands leggur til eftirtaldar breytingar á lögum félagsins.

d-liður 1.2. gr. verði svohljóðandi:
„Að standa fyrir faglegri umræðu meðal félagsmanna og leitast við að hafa áhrif á opinbera stefnu og samfélagslega umræðu um blaðamennsku, tjáningarfrelsi og fjölmiðlun.“
Með tillögunni er lagt til að orðinu „blaðamennsku“ verði bætt við í upptalningu og áréttað með því að Blaðamannafélaginu beri að standa fyrir faglegri umræðu og hafa áhrif á opinbera stefnu og samfélagslega umræðu um blaðamennsku.

2.1.3. gr. falli niður. 
2.4. gr. falli niður. 
2.2. gr. verði svohljóðandi:
„Hætti félagi starfi í blaðamennsku jafngildir það úrsögn hans úr félaginu. Félagar, sem leggja fyrir sig lausavinnu (freelance) geta haldið fullri félagsaðild.“
Í gr. 3.2. verði eftirfarandi orðalag fellt niður:
„Biðfélagar greiða 0,5% af byrjunarlaunum í 2. flokki í félagsgjöld.“
8.5. gr. falli niður.
Með tillögunni er lagt til að lagt verði af s.k. biðfélagakerfi. 

2.3. gr. verði svohljóðandi:
„Félagsmanni, sem hættir störfum vegna aldurs eða örorku, skal vera heimilt að vera áfram félagi hafi hann greitt félagsgjöld til félagsins næstliðna 6 mánuði áður en hann lét af störfum. Hann skal eftir það vera undanþeginn greiðslu félagsgjalda og hafa málfrelsi og tillögurétt á fundum félagsins en ekki atkvæðisrétt.“
Með tillögunni er lagt til að eftirlaunaþegar og þeir sem láta af störfum vegna aldurs eða örorku hafi ekki atkvæðisrétt á fundum félagsins, m.a. við kjör stjórnar. Mat stjórnar er að það sé óeðlilegt að ótilgreindur fjöldi fyrrum blaðamanna hafi atkvæðisrétt um málefni félagsins, hver er þar í forsvari og hvernig kjaramálum sé háttað.

Í 3.1. gr. verði orðin „og orlofsheimilasjóð“ felld niður.
Með tillögunni er lagt til að felld verði út heimild til að fjármunum úr félagssjóði sé ráðstafað í orlofsheimilasjóð, enda hefur það ekki verið gert undanfarin ár. Þá er orlofsheimilasjóður fjármagnaður sérstaklega með iðgjaldi sem atvinnurekendur greiða samkvæmt kjarasamningi.

3.4. gr. verði svohljóðandi:
„Tekjur félagsins af höfundarréttargreiðslum skulu renna í Menningarsjóð sem starfar samkvæmt staðfestri skipulagsskrá.“
Með tillögunni er lögð til einföldun á orðalagi án efnislegrar breytingar, einkum þar sem ekki er nú til „dóms- og kirkjumálaráðuneyti“.

3.5. gr. falli niður.
Með tillögunni er lagt til að fellt verði út ákvæði um að stjórn sé heimilt að fyrirskipa félögum að leggja niður störf hjá vinnuveitenda sem ekki hefur greitt í sjóði félagsins. Ákvæðið samræmist ekki lögum um stéttarfélög og vinnudeilur.

Núverandi 3.6. gr. verði 3.5. gr. og verði svohljóðandi:
„Hlutverk fyrrgreindra sjóða er eftirfarandi:
· Menningarsjóður blaðamanna starfar samkvæmt staðfestri skipulagsskrá, sbr. 3.4.
· Orlofsheimilasjóður, ásamt Menningarsjóði, á frístundahús félagsins sem Orlofsheimilasjóður rekur.
· Styrktarsjóður veitir fjárhagslegan stuðning til félagsmanna og fjölskyldna þeirra svo sem nánar greinir í reglugerð um sjóðinn.
· Endurmenntunar- og háskólasjóður veitir félagsmönnum námsstyrki til lengri eða skemmri tíma.“
Núverandi 3.7. gr. verði 3.6. gr. og verði svohljóðandi:
„Reglugerðir og starfsreglur sjóðanna skulu vera aðgengilegar á vef félagsins.“
Með tillögunni eru lagðar til orðalagsbreytingar án efnislegra breytinga.

4.1. gr. verði svohljóðandi:
„Aðalfundur félagsins skal haldinn fyrir lok fyrsta ársþriðjungs ár hvert og fer hann með æðsta vald í öllum málefnum félagsins“
Með tillögunni eru lagðar til orðalagsbreytingar, til áréttingar og skýringar, án efnislegra breytinga.

Í 4.2. gr. verði orðið „vef“ sett í stað orðsins „heimasíðu“. 
Með tillögunni eru lagðar til orðalagsbreytingar án efnislegra breytinga.

Í 4.3. gr. verði settur inn sérstakur dagskrárliður á eftir „skýrslur sjóða skv. framlögðum ársreikningum“ sem skuli vera „staðfesting ársreikninga“.
Með tillögunni er lagt til að gert verði skýrt að aðalfundur hafi það hlutverk að staðfesta ársreikninga félagsins og sjóða þess.

Í 4.9. gr. verði „Styrktarsjóðs“ bætt við í upptalningu á eftir „Orlofsheimilasjóðs“.
Með tillögunni er lagt til að gert verði skýrt að skoðunarmenn reikninga skuli endurskoða reikninga Styrktarsjóðs.

Í 4.10. gr. verði „og tvo til vara“ bætt við ákvæðið í lok þess.
Með tillögunni er lagt til að tveir varamenn verði kjörnir í úthlutunarnefnd Blaðamannaverðlauna. Umfang starfa nefndarinnar hefur aukist verulega á undanförnum árum og því leggur stjórn til að fleiri komi að vinnu nefndarinnar.

5.1. gr. verði svohljóðandi:
„Félagsstjórn fer með æðsta vald í málefnum félagsins á milli aðalfunda og ber ábyrgð á rekstri og stefnu félagsins. Félagsstjórn ræður framkvæmdastjóra félagsins, sem starfar í umboði stjórnar og skal annast um daglegan rekstur í samræmi við ákvarðanir og stefnu stjórnar.“
5.2. gr. verði svohljóðandi:
„Formaður kallar saman fundi í stjórn félagsins og stýrir þeim en varaformaður í forföllum hans. Félagsstjórn kýs sjálf úr sínum röðum varaformann, ritara og gjaldkera á fyrsta fundi sínum eftir hvern aðalfund. Formaður, varaformaður, ritari og gjaldkeri mynda sérstaka framkvæmdanefnd, sem hafa skal umsjón og eftirlit með daglegum rekstri félagsins í samstarfi við framkvæmdastjóra og í samræmi við samþykktir félagsfunda og félagsstjórnar.“
5.3. gr. verði svohljóðandi:
„Félagsstjórn gerir starfsáætlun fyrir hvert starfsár og fjárhagsáætlun fyrir hvert fjárhagsár.“
Með tillögunni er lagt til að orðalag um hlutverk, umboð og verkaskiptingu félagsstjórnar og framkvæmdastjóra verði gert skýrara, án þess að með því séu lagðar til efnislegar breytingar. Þá er lagt til að félagsstjórn skuli gert að útbúa fjárhagsáætlun fyrir hvert starfsár samhliða starfsáætlun. 

Upphafsmálsliður 5.6. gr. verði svohljóðandi:
„Lausráðnir blaðamenn mynda sérstaka félagsdeild.“
Með tillögunni er lagt til að orðalagið „og dagskrárgerðarmenn sem vinna að fréttatengdu efni“ verði fellt út. Það samrýmist ekki skilgreiningu á frétta- eða blaðamennsku í 2.1. gr. Einnig er tekið út orðalag um að deildin taki til landsins alls, það leiðir af sjálfu sér.

7.1. gr. verði svohljóðandi:
„Blaðamannafélag Íslands fer með samningsrétt gagnvart atvinnurekendum fyrir alla sína félagsmenn.“
Með tillögunni er lagt til að orðalag um fjölmiðla í opinberri eigu verði fellt út úr ákvæðinu enda sé það úrelt. Stjórn lítur svo á að þetta feli ekki í sér efnisbreytingu. Það valdi einfaldlega engum vafa að félagið skuli fara með samningsrétt fyrir alla sína félaga.

7.4. gr. verði svohljóðandi:
„Samningaráð hefur heimild til að leggja til boðun vinnustöðvana eða annarra kjaradeiluaðgerða í samræmi við ákvæði laga um stéttarfélög og vinnudeilur. Samningaráð hefur heimild til að aflýsa eða fresta vinnustöðvunum eða öðrum kjaradeiluaðgerðum.“
Með tillögunni er lagt til að gert verði skýrt að það er samningaráð sem hefur umboð til að leggja til boðun kjaradeiluaðgerða og til að aflýsa eða fresta slíkum aðgerðum. Óbreytt ákvæði veldur nokkrum vafa um hver skuli vera bær til slíkra ákvarðana. Stjórn telur rétt að samningaráð hafi það hlutverk, enda kemur það fram fyrir hönd félagsins og félagsmanna í kjaraviðræðum við atvinnurekendur.

7.5. gr. falli niður.
Með tillögunni er lagt til að fellt verði út ákvæði um heimild til að veita ritstjórum eða fréttastjórum undanþágu í verkfalli. Stjórn telur ákvæðið með öllu óþarft. Það er enda almennt viðhorf í vinnurétti að stéttarfélögum sé heimilt að veita undanþágur í verkfalli eins og tilefni kann að vera til. 

7.6. gr. falli niður. 
Með tillögunni er lagt til að fellt verði niður ákvæði um að lausamannadeild geti gert samninga við einstaka útgefendur. Almennir kjarasamningar taki til starfa lausamanna eftir því sem við á. Þessi ákvæði hefur enda ekki verið beitt mjög lengi svo vitað sé.

7.7. gr. verði 7.5. gr. og verði svohljóðandi:
„Starfsmönnum tiltekins vinnustaðar er heimilt að gera sérsamning um kaup og kjör. Sérsamningar skulu staðfestir af samningaráði áður en þeir eru bornir undir atkvæði viðkomandi félagsmanna sbr. 7.6.“
Með tillögunni er lögð til einföldun á orðalagi um heimild til að gera sérkjarasamninga og lagt til að sú heimild sé ekki háð tilteknum tímafrestum eða skilyrðum um fjölda í samninganefnd. Sem fyrr er það skilyrði að slíkir samningar séu staðfestir af samningaráði.

7.8. gr. verði 7.6. gr. og verði svohljóðandi:
„Nýir kjarasamningar skulu kynntir og bornir undir atkvæði á almennum félagsfundi eða fundi viðkomandi félagsmanna á tilteknum vinnustað, þegar það á við, eigi síðar en tveimur vikum eftir að þeir eru undirritaðir og skal kynningarfundur auglýstur á vef BÍ. Atkvæðagreiðsla um kjarasamninga skal vera leynileg. Einnig er heimilt að hafa póstatkvæðagreiðslu eða rafræna atkvæðagreiðslu um kjarasamninga, sbr. ákvæði laga um stéttarfélög og vinnudeilur nr. 80/1938. Einfaldan meirihluta þarf til að hafna staðfestingu kjarasamnings.“
Með tillögunni eru lagðar til orðalagsbreytingar til skýringar og áréttingar án þess að það feli í sér efnisbreytingar.

Málsliðurinn „Listi yfir félagsmenn skal birtur í félagstíðindum og á heimasíðu BÍ“ verði felldur úr 9.1. gr.
Með tillögunni er lagt til að fellt verði úr lögum ákvæði um opinbera birtingu á lista yfir félagsmenn, enda samræmist slík birting ekki ákvæðum laga um persónuvernd.
